
卷 68第三十九之九：大天神 

「善男子！於此南方有城，名：墮羅鉢底；其中有神，名曰：大天。汝詣彼

問：菩薩云何學菩薩行、修菩薩道？」 

時，善財童子頂禮其足，遶無數匝，慇懃瞻仰，辭退而去。 

爾時，善財童子入菩薩廣大行，求菩薩智慧境，見菩薩神通事，念菩薩勝功

德，生菩薩大歡喜，起菩薩堅精進，入菩薩不思議自在解脫，行菩薩功德地，

觀菩薩三昧地，住菩薩總持地，入菩薩大願地，得菩薩辯才地，成菩薩諸力

地。 

漸次遊行，至於彼城，推問大天今在何所？人咸告言：「在此城內，現廣大

身，為眾說法。」 

爾時，善財至大天所，頂禮其足，於前合掌而作是言：「聖者！我已先發阿耨

多羅三藐三菩提心，而未知菩薩云何學菩薩行？云何修菩薩道？我聞聖者善能

教誨，願為我說！」 

爾時，大天長舒四手，取四大海水自洗其面，持諸金華以散善財，而告之言： 

「善男子！一切菩薩，難可得見，難可得聞，希出世間，於眾生中最為第一，

是諸人中芬陀利華，為眾生歸，為眾生救，為諸世間作安隱處，為諸世間作大

光明，示迷惑者安隱正道；為大導師，引諸眾生入佛法門；為大法將，善能守

護一切智城。菩薩如是難可值遇，唯身、語、意無過失者，然後乃得見其形



像、聞其辯才，於一切時常現在前。 

「善男子！我已成就菩薩解脫，名為：雲網。」 

善財言：「聖者！雲網解脫境界云何？」 

爾時，大天於善財前，示現金聚、銀聚、瑠璃聚、玻瓈聚、硨磲聚、碼碯聚、

大焰寶聚、離垢藏寶聚、大光明寶聚、普現十方寶聚、寶冠聚、寶印聚、寶瓔

珞聚、寶璫聚、寶釧聚、寶鎖聚、珠網聚、種種摩尼寶聚、一切莊嚴具聚、如

意摩尼聚，皆如大山；又復示現一切華、一切鬘、一切香、一切燒香、一切塗

香、一切衣服、一切幢幡、一切音樂、一切五欲娛樂之具，皆如山積；及現無

數百千萬億諸童女眾。而彼大天告善財言： 

「善男子！可取此物，供養如來，修諸福德，并施一切，攝取眾生，令其修學

檀波羅蜜，能捨難捨。善男子！如我為汝，示現此物，教汝行施；為一切眾生

悉亦如是，皆令以此善根熏習，於三寶所、善知識所，恭敬供養，增長善法，

發於無上菩提之意。 

「善男子！若有眾生貪著五欲，自放逸者，為其示現不淨境界；若有眾生瞋

恚、憍慢、多諍競者，為其示現極可怖形，如羅剎等飲血噉肉；令其見已，驚

恐惶懼，心意調柔，捨離怨結。若有眾生[A4]惛沈、懶惰，為其示現王、賊、

水、火及諸重疾；令其見已，心生惶怖，知有憂苦而自勉策。以如是等種種方

便，令捨一切諸不善行，修行善法；令除一切波羅蜜障，具波羅蜜；令超一切

障礙險道，到無障處。 



「善男子！我唯知此雲網解脫。如諸菩薩摩訶薩，猶如帝釋，已能摧伏一切煩

惱阿脩羅軍；猶如大水，普能消滅一切眾生諸煩惱火；猶如猛火，普能乾竭一

切眾生諸愛欲水；猶如大風，普能吹倒一切眾生諸見取幢；猶如金剛，悉能摧

破一切眾生諸我見山。而我云何能知能說彼功德行？ 

「善男子！此閻浮提摩竭提國菩提場中，有主地神，其名：安住。汝詣彼問：

菩薩云何學菩薩行、修菩薩道？」 

時，善財童子禮大天足，遶無數匝，辭退而去。 


